
Etxebizitzaren arazoa urterik urte larriagotzen ari dela esan du ELAk 

Egoerari buelta emateko, Administrazioaren esku-hartzea beharrezkoa dela azpimarratu du. 

ASIER ITURRIAGAETXEBARRIA - BILBO 

2002. urtean argitaratutako txostenari jarraituta, Hego Euskal Herriko etxebizitzaren egoerari buruzko azterketa egin du ELA sindikatuak. Azterketatik ondorioztatu duenez, etxebizitzaren arazoa larriagotzen ari da. Izan ere, eskaintzen diren etxebizitzak ez dira nahikoak, eta, gainera, beren salneurrien eta herritarrek dituzten soldaten arteko aldea gero eta handiagoa da. «Horrek, batez ere, gazteei eragiten die gehiago, lanean egonkortasun gutxiena duen gizarteko sektorea delako», esan zuen Jose Elorrieta ELAko idazkari nagusiak. 

Halaber, botere publikoak neurriak hartu behar dituela azpimarratu zuen. «Arazoari heltzeko egin daitezkeen ekimen askok ez dute dirurik eskatzen; borondate politikoa baino ez da behar», agertu zuen. Hala, etxebizitza sustatzeko zergak arintzea ez dela bide egokia esan zuen; baita zergetatik jasotzen den dirua babestutako etxebizitzak egitera bidera daitekeela ere. Etxebizitza eskaintza urriari dagokionez, eraikitzeko kalifikatuta dauden lurzoruak erabiltzeko eskatu zuen.ELA sindikatuko Azterketa Bulegoko kide Julene Gabiola arduratu zen prestatutako azterketaren ondorio nagusiak azaltzeaz. INEren (Espainiako Estatistika Institutua) 2001. urteko datuak gogoratuz, Hego Euskal Herrian 119.772 etxebizitza hutsik daudela esan zuen; hau da, etxebizitzen %10. Era berean, etxebizitzen prezio eta alokairu «izugarriak» azpimarratu zituen. «Etxez aldatu behar dutenek euren hileko sarreren %50,8 erabili behar dute alokairua ordaintzeko; eta etxebizitza lehenengoz eskuratu behar dutenen kasuan, portzentajea are handiagoa da: %53,7, hain zuzen ere», agertu zuen.Era berean, etxebizitzen salmenta prezioak etxebizitza behar duten biztanleek aurre egin ahal dizkieten gehienezko prezioak baino «askoz garestiagoak» direla nabarmendu zuen. Izan ere, etxez aldatzeko premia duten eta erantzuna zehazten duten biztanleen %42k eta lehenengo etxebizitza behar dutenen %25ek diote bakarrik 150.000 eurotik gora ordaindu ahal dituztela; salgai dauden etxebizitza berrien %92k kopuru hori edo gehiago balio dute. 

Hipoteka maileguen pisu «izugarria» 

Horren guztiaren ondorioz, hipoteka maileguek pisu handia daukatela esan zuen Gabiolak. Hala, 2003. urtean Euskal Herrian sortutako aberastasunaren %16 hipoteka maileguak direla gogoratu zuen. Era berean, etxebizitzen salneurri handiak espekulaziorako bidea zabaltzen duela adierazi zuen. «Etxebizitza saltzean lortzen den etekina hain handia edo hain segurua ez balitz, jabeek euren inbertsioak etxebizitzetan bakarrik egiteari utzi edo alokatzeko aterako lituzkete etxebizitzak merkatura, etekinen bat eskuratzeko», azaldu zuen. 

Bestalde, Hego Euskal Herrian Europan baino alokairu maila «askoz apalagoa» dela esan zuen Gabiolak. 


Datuak 

Etxebizitzaren arazoaren «larritasuna» adierazten duten zenbait datu aurkeztu zituen ELA sindikatuak. 

Etxebizitza premia: Etxe aldaketa egin gura dutenak eta etxe berria eskuratu gura dutenak kontuan izanda, 90.714 etxebizitza behar ziren EAEn, 2003. urtean. 

Etxebizitza eskaria: 2003. urtean, babes ofizialeko 6.777 etxebizitza eskaini ziren EAEn. 

Kalifikatutako lurzorua: 2003. urteko abenduan, 166.839 etxebizitza egiteko beste lurzoru zegoen kalifikatua. 

Soldatak-salneurria: Etxebizitzen %90ek 150.000 euro balio dute gutxienez. Biztanleen %42k diote ezin dutela kopuru hori ordaindu. 


 Eskariak 

Gastu publikoa: Etxebizitzara BPGaren %0,3 zuzentzen da EAEn. Gastu publikoa handitzea borondate politiko kontua da, ELAren ustez. 

Babestutako etxebizitzak: Hemendik hiruzpalau urtera, urtean, babestutako 20.000 etxebizitza eskaini behar dira. 

Hutsik dauden etxebizitzak, merkatura atera: Etxebizitza hutsak izatea «luxu onartezina» dela dio ELAk. Hala, bigarren etxebizitzari batez ere erabiltzen ez bada zergazko karga ezarri behar zaiola deritzo. 

Kalifikatutako lurzorua erabiltzea: ELAk dionez, etxebizitzak eraikitzeko kalifikatutako lurzorua egon badago Hego Euskal Herrian. 

Zozketa publikoa: Babestutako etxebizitza guztiak notario publikoaren aurrean egindako zozketa bidez eman behar dira. Eudelek horren aurka izandako jarrera salatu du sindikatu abertzaleak. 

